Á fundi Samfylkingarinnar um skólamál um síðustu helgi voru foreldrar gagnrýndir samkvæmt frétt í Morgunblaðinu þann 2. mars fyrir að hafa ekki nægan skilning á því að lærdómur felst ekki einvörðungu í því að sita við borð allan daginn. Sagt var að það væri algengt viðhorf foreldra að því lengur sem sem nemendur sætu við borð sín þeim mun betra og þeir hefðu til dæmis ekki skilning á vettvangsferðum sem mikilvægum hluta af skólastarfinu.
Mismunandi sýn foreldra
Foreldrar nemenda í grunnskólum er fjölmennur hópur eða um 90.000 einstaklingar. Þekking og viðhorf þessara einstaklinga er mismunandi eins og gefur að skilja miðað við fjöldann.  

Áralöng reynsla mín af samstarfi við skóla sem og seta í foreldrafélagi og foreldraráði hefur kennt mér að stór hópur foreldra hefur skilning á mikilvægi fjölbreyttra kennsluhátta, telur þá mikilvæga og finnst nám hér á landi jafnvel oft á tímum of einhæft og bóknámsmiðað. Þessir foreldrar vilja að börn þeirra fái tækifæri til þess að vinna með námsefni á mismunandi hátt þar sem þeir vita að það skilar betri árangri, er líklegra til þess að höfða til fleiri nemenda, fyrir utan það hvað það verður miklu skemmtilegra í skólanum. Foreldrum finnst mikilvægt að börnunum þeirra líði vel í skólanum og að þeim finnist viðfangsefni sín skemmtileg. Slík kennsla skilar betri árangri því börnin eru líklegri til að skilja og meðtaka það sem þau eru að læra. Þessir foreldrar vilja ekki bara sjá fjölbreytt vinnubrögð á leikskólum og á yngsta stigi grunnskólans heldur vilja þeir að þau séu viðhöfð í 1. – 10. bekk sem og framhaldsskólunum. 
Í hópi foreldra er líka fólk sem hefur aðra sýn. Líklegast má telja að þessum einstaklingum hafi gengið vel að læra á bókina þegar þeir voru í skóla, fyrir utan að það er líklegast sú kennslufræði sem þeir kynntust í eigin námi.  Þessir foreldrar telja að sú aðferð sem hentaði þeim vel henti einnig þeirra eigin börnum. Spyrja má hvort það sé ekki á ábyrgð kennslufræðinganna að fræða foreldra um þær kennsluaðferðir sem þeir nota, af hverju þessara aðferðir eru valdar og hverju þær eigi að skila?

Mikilvægi samstarfs

Samstarf heimila og skóla byggir að miklu leyti á gagnkvæmu upplýsingaflæði. Því upplýstari sem foreldrarnir eru um það sem gerist innan veggja skólans því líklegri eru þeir til að hafa skilning á mikilvægi kennarastarfsins og þeim aðferðum sem kennarar nota. Sá skilningur skilar líka frekar ánægðari foreldrum sem tala vel um skólastarfið heima og efla þannig sjálfstraust barna sinna gagnvart námi sem og líðan þeirra í skólanum.
Foreldrar þekkja börnin sín best og það er á þeirra ábyrgð að miðla upplýsingum um börnin til kennara. Því betri upplýsingar sem kennari hefur um barn því meiri líkur eru á að hann geti komið til móts við þarfir þess. Gildi náins og jákvæðs samstarfs fyrir nemendur, kennara og foreldra er ótvírætt. Rannsóknir hafa margsinnis sýnt að samstarf heimila og skóla skilar sér í betri líðan nemenda, bættum námsárangri, upplýstari og jákvæðari foreldrum, sem og betri skólum.
Á nýlegri ráðstefnu um Drengjamenningu sem Morgunblaðið hefur gert góð skil undanfarna daga kynnti Inga Dóra Sigfúsdóttir rannsókn sína á umhverfi og aðstæðum grunnskólanemenda. Í erindi hennar kom meðal annars fram að fjölmargir þættir utan skólans hafa áhrif á námsárangur. Áhrif jafningjahópsins eru þannig töluverð og einnig hafa væntingar foreldra, eftirlit, stuðningur þeirra, sem og tengsl við aðra foreldra og vini barnanna mikil áhrif.  Hún lagði áherslu á að öflugt foreldrasamstarf skilar betri námsárangri nemenda.  
Valfrelsi foreldra
Við vitum öll að börn eru eins ólík og þau eru mörg.  Þarfir þeirra sem nemenda geta því verið mjög ólíkar.  Ef einungis er horft til þessa hlýtur það að vera gott fyrir foreldra að hafa val um það í hvaða skóla barn þeirra stundar nám. Slíkt valfrelsi hvetur auk þess foreldra til þess að kynna sér það starf sem skólarnir bjóða upp á og getur ýtt undir að þeir fylgist vel með skólastarfinu og vilji öflugt samstarf.  Hingað til hefur ekki verið auðvelt fyrir foreldra að fá upplýsingar um stefnu og áherslur einstakra skóla, slíkar upplýsingar eru að minnsta kosti ekki aðgengilegar á einum stað þar sem þær er helst að finna á heimasíðum skólanna sjálfra. Kynning á skólastarfi líkt og var í Garðabæ nýlega í annað sinn og það valfrelsi sem foreldrar í Garðabæ hafa er nýjung í skólastarfi sem ber að fagna. 

